
ARTIANNJA „TAO TEH KING.”









bebrapa kitab koeno jang menetepken. Tetapi itoe katerangan dari Ssu-ma Chien bahoea Lao Tze telah mengarang satoe kitab jang berisi 5000 hoeroef lebih masih haroes disangsiken, kerna Ssu-ma Chien soedah hidoep lima abad di blakang dari Lao Tze, dan kaloe itoe kitab jang Lao Tze karang ada tjotjok dengen „Tao Teh King” jang berisi lima riboe hoeroef lebih, boleh djadi lantaran Ssu-ma Chien soedah dapet liat itoe kitab dalem ka'ada'an seperti sekarang ini. Lebih doeloe dari Ssu-ma Chien tida ada katerangan bahoea Lao Tze telah karang itoe kitab „Tao Teh King”.


Meliat isinja „Tao Teh King” jang tida teratoer hanja lompat kalang-kaboet dan berbagi-bagi soeal jang berbeda'an teradoek mendjadi satoe, banjak orang sangka itoe kitab, maskipoen betoel berisi peladjaran jang ditoeroenken oleh Lao Tze, boekan ditoelis oleh itoe goeroe sendiri, hanja dikoempoel oleh moerid-moeridnja dari apa jang itoe goeroe oetjapken atawa toelis, seperti telah terdjadi dengen „Loen Gie” dan laen-laen kitab dari Khong Tjoe. Tapi kaloe betoel itoe kitab ada ditoelis atawa isinja dikoempoel oleh orang-orang blakangan, ada amat aneh si penerbit tida membri katerangan apa-apa dan malah tida seboet goeroenja poenja nama atawa nama laen orang dan tempat-tempat, satoe kagandjilan jang blon perna tertampak dalem laen-laen kitab peladjaran di Tiongkok jang terpandang penting. Maka itoe ada banjak achli-achli asing dan sastrawan-sastrawan Tionghoa jang pertjaja bahoea apa jang terdapet dalem „Tao Teh King” betoel ada boeah kalamnja Lao Tze dan tida katjampoeran boeah pikiran orang-orang blakangan, maski djoega amat boleh

